
Imm. 02  Oqaluuserisassatut siunnersuut – Qimatulivimmi kalaalimernit atorluarnissaat 

akikillilerneqarnissaallu. 

 

Journal nr. 73.01.50 

 

Tunuliaqutaq 

Kommunalbestyrelsimi ilaasortaq Marius Olsen mail-ikkut Qimatulivimmi kalaalimernit 

atorluarnissaat akikillilerneqarnissaallu oqaluuserisassatut siunnersuuteqarpoq, siunnersuut 2015-

imi aggustip 5-ini tiguneqartoq tullinnguuttutigut oqaasertaqarpoq: 

 

Matumuunalu qaqeqqippara isumaqarama suliaq maangaannaq unittoortinneqartoq aammalu isumaqarama 

nunarput tamakkerlugu  oqalliseruttulernermi pitsaasumik kalaalimineerniarfeqarnerput tunngavigalugu 

atorluartariaqaripput maanimi illoqarfimmut sinnilissuarnik peqartarpugut aalisakkanik nunamilu 

piniagassanik. 

 

Aammalu isumaqarama 2014-mi INUILI  -miit pikkorissaasoqarneratigut  qeqqata kommuniani  

aalisartorpaaluit pisiniarfinnut tuniniaasinnaanermut uppernarsaammik allagartartaarnikuuneri 

atorluartariaqarigut. 

 

 Nunatsinnilu Naalakkersuisut tamakkununnga susassaqartut saaffigalugit suleqatiserisariaqarigut. 

 

Kommunalbestyrelsimut innersuussut 

Kommunalbestyrelsimut akuerisassanngorlugu innersuussutigineqarpoq, 

 

-siunnersuutip oqallisigineqareerneratigut teknikkimut avatangiisinullu ataatsimiititaliamut 

suliassanngorlugu ingerlateqqinneqassasoq. 

 

Kommunalbestyrelsip suliamik suliarinninnera 

Kommunalbestyrelsip aggustip 28-ani 2015 ataatsimiinnermini innersuussutigineqartoq  

akuersissutigivaa aamma PUPA-mut ingerlatinneqassasoq aalajangiullugu. 

 

Innersuussut 

Ataatsimiititaliamut innersuussutigineqarpoq akuereqqullugu, 

 

-nunatsinni Naalakkersuisut tamakkununnga susassaqartut saaffigalugit suleqatiserisariaqarigut 

 

Aalajangiineq 

 

 

Ilanngussaq 

1. Marius Olsen-imit oqaluuserisassatut siunnersuut, 2015-imi aggustip 5-ini tiguneqartoq. 

Imm. 03 Borgmesterip aalajangiinera - Kapisilinniartoqarnissaanut tunngatillugu 

tusarniaaneq  
 

Journalnr. 72.00 

 

Tunuliaqutaq 

Aalisarnermut, Piniarnermut Nunalerinermullu Naalakkersuisoqarfiup allakkatigut 16.06.2015-

meersukkut Kalaallit Nunaanni siunissami kapisilinniartoqartarnissaanut pilersaarut tusarniutigivaa. 

 

Maleruagassatigut tunngavissat 

Kapisilinniarneq pillugu Namminersorlutik Oqartussat nalunaarutaat nr. 12, 1. august 2012-

imeersoq  

 

Pissutsit atuuttut 

Kalaallit Nunaat North Atlantic Salmon Conservation Organisation-imi (NASCO) aqutsinermut 

isumaqatigiissummut ukiuni pingasuni atuuttussamut qilersorsimavoq, tamatumalu kinguneraa 

pitsaanerusumik nakkutilliisoqalissammat, pitsaanerusumik annerusumillu 

nalunaartoqartalissammat kiisalu ataatsimoortumik aalisartoqarnissaanut 45 tonsinik pisassiissutinik 

pissarsisoqarmat.  Tamannalu pissutigalugu Naalakkersuisoqarfik 2015-2017-imut 

kapisilinniarnissamut imatut pilersaaruteqarpoq, tamannalu tusarniaaffigineqarmat 

akissuteqartoqarnissaanik qinnuiginnittoqarpoq: 

- Ukiuni pingasuni atuuttussamik ukiumut 45 tonsinik aalisarneq tamakkerlugu pisassiissutinik 

aalajangersaasoqassasoq.  

- Saniatigooralugu aalisartut aalisarsinnaatitaassanngitsut.  Tassa inuussutissarsiutigalugu aalisartut 

kisimik nammineq atugassaminnik kiisalu tuniniarsinnaasaminnik imaluunniit tulaassinnaasaminnik 

aalisarsinnaatitaassasut.  

- 45 tonsit iluanni tulaassassanik pisassiisoqarnissaanut periarfissaqartuassaaq, taakkulu 

nunaqarfinni tunitsivinnut agguaanneqassapput. Nuummi tunisisoqarsinnaassanngilaq. 

Tunisisoqarsinnaanerani nunaqarfiit qulakkeerniarneqarput.  

- Kalaalimineerniarfinni, hotelinut paaqqinniffinnullu tuniniagassanut kiisalu nammineq 

nerisassanut pisassiissutinik allanik aalajangersaasoqassaaq.  

- Kapisilinniarneq tamakkerlugu nalunaaruteqartarneq kiisalu ingerlaavartumik 

nalunaaruteqartarneq sukateriffigineqassapput.  APNN 2015-imi aamma nalunaaruteqartarnerit 

nalilersorniarlugit oqarasuaatikkut malitseqartinneqartussamik oqaloqateqartassaaq.  

- Aalisartut, kalaalimineerniarfiit tunitsiviillu aqqutigalugit aalisarneq annerusumik 

nakkutigineqassaaq. 

- Aalisarneq ulloq 15. august aallartissaaq, pisassiissutaasullu aalisarneqareerpata imaluunniit 

aalisarneq ulloq 31. oktober naappat aalisarneq unitsinneqassaaq.   

 

Allaffeqqarfiup tusarniaanera: 

Tusarniaaneq Allaffeqarfimmiit Nunaqarfimmi aqutsisunut, Aalisartut piniartullu peqatigiffiinut 

aamma saniaatigooralugu pinialuttartut peqatigiiffiinut ingerlateqqinneqarpoq:. 

 

Akissuteqaatit Allaffeqarfiup tigusimasai ukuupput: 

-Atammimmi Aalisartut Piniartullu Peqatigiiffiat oqaaseqaatiminni 18.06.2015-meersumi imatut 



Pisuussutit Uumassusillit pillugit ataatsimiititaliap oktobarip 22-ni 2015-imi 

naliginnaasumik ataatsimiinnera 04/2015 

                                                                                Qeqqata Kommunia  6 
 

allapput: 

“Kapisilinnut tusarniummut akissut  inuussutissarsiutigalugu aalisartut pisassinneqarnissaat 

siunnersuutigaarput.  

Saniatigooralugu inuinnaallu mattunneqarnissaat siunnersuutigalugu.  

Naalakkersuisoqarfiup siunnersuutaa ajorinngilarput  45 tonsit. Taamatut naakkaluartumik 

siunnersuuteqarpugut”.  

 

-Kangaamiuni aalisartut peqatigiiffiat oqaaseqaatiminni imatut 25.06.2015-meersumi allapput: ” 

Ajuusaarutigisimavarput KNAPK-p anguniagaa anguneqarsinnaasimanngimmat, taamaakkaluartoq 

Naalakkersuisoqarfiup pisassiissutissatut siunnersuutaannut isumaqataasimavugut, ukiuni pingasuni 

ukiumut 45 tonsit pisassiissutiginiarneqarmata, aammalu pisassat aalisarneqarneranni 

inuussutissarsiutigalugu aalisartunit taamaallaat piniarneqarnissaat tapersersoratsigu 

taamaalilluni  saniatigooralugu allagartaqartunit  aammalu kikkut tamarmik pissaminnik 

aalisarnissaat  akuersaarnagu. Tamatumunnga tunngavigineqarpoq avataaniit tatineqarneq 

sakkortooq taamaalillunilu naalakkersuinikkut sukaterisoqarniarnera taperserlugu” 

 

-Atammik/Napasoq nunaqarfimmi aqutsisut 24. juni 2015 ataatsimiikkamik oqaaseqaatiminni 

isumaqatigivaat saniatigooralugu aalisartut kapisilinnik aalisarsinnaatitaassanngitsut. 

Inuussutissarsiutigalugu kisimik aalisarsinnaassasut aammalu Nuuk matoqqatinneqassasoq. 

 

- Kangaamiuni Nunaqarfimmi aqutsisut tusarniaassutigineqartumut akissuteqaatiminni 

24.06.2015-meersuimi imatut allapput:  

“Pisassiissutinit 45 tonsinit 5 tons sunngiffimmi pinialuttartunut immikkoortinneqassasut 

inassuteqaatigivaat. Qangaaniilli kalaallit inooriaasiannut ilaammat ukiuunerani tamulugassatut il.il. 

kapisilinnik tarajorterisarneq”.  

 

-Maniitsumi Saniatigooralugu Pinialuttartut Peqatigiiffiata tusarniaanermut akissuteqaataani 

24.06.2015-meersumi imatut allapput: 

“ Isumaqarpugut Saniatigooralugu Pinialuttartut piffissami sivikinnerusumiluunniit soorlu 15. aug. 

15. sept. periarfissinneqartariaqartut, aalisartummi kisimiillutik illoqarfik tamaat pilersorniarunikku 

angummassinnaanavianngillat. Saniatigoorutigalugu pinialuttartut/aalisartartut amerlasuut ukiumut 

piliniarnermut kalaallillu inooriaasiinut ilanngullugu kapisilinnik tarajorterisarnerat 

annaanaveersaarneqartariaqartut ilagaat”. 

 

TPAK, Sisimiut, oqaaseqaatiminni 25.06.2015-meersumi imatut allappput: 

“Matumuuna TPAK-miik tusarniutigineqartoq  kapisilinniartoqarnissaanut tunngasoq, 

saniatigooralugu aalisartut aalisarsinnaatitaassanngitsut, akerlerilluinnaratigu  

pissutigalugu kapisiliit nungulernerarlugit oqalunneq tunngavissaqanngilaq, kiisalu arlalitsigut 

piniariaatsimik sukaterisoqarnikuuvoq, aammalu killeqanngitsorsuarmik 

piniartanngilagut  uagutsinnut  naammaannartumik pissarsisarpugut, uagutsinnullu tamanna 

pingaaruteqaqaaq. Aallartinnissaata allanngortinnera tapersersinnaanngilarput, pissutigalugu 

kujataani julimili takkutereertarmata, erseqqissassavarput kapisilinniarnermi 

nutaamik malittarisassiat  tapersersorsinaannginnatsigu, naatsumik oqaatigalugu pisarissersuutinik 

pilersitsiniarnersi tapersersorsinnaanngilarput” 

 

Sisimiuni Angallateerarsorlutik Aalisartut Piniartullu Peqatigiiffiat 23.06.2015-imeersumi 

imatut allapput: 

 Sisimiuni umiatsiaararsortut kapilisinniarnissaq taperserpaat. Aalisartut piniartunullu taamaallaat 

aalisarneqarnissaat piumasaraarput. 

-Lilleholm Food ApS-ip oqaaseqaatiminni 25.06.2015-meersumi allapput pingaartillugu 

tunisassiorfiit kapisilinnik tigooraanissaat. Lilleholm Food ApS nunatsinni suliffeqarfiit ikittunnguit 

ilagivaat kapisilinnik suliareqqiisarlutik. Namminneq kapisilinnik pujoorisarput, mariner-iisarput 

aamma tarajorterisarput tamakku tunisassiat nunatsinni niuertarfinnut ingerlateqqinneqartarput. 

  

Pisuussutit Uumassusillit Pillugit Ataatsimiititaliami ilaasortat tusarniaavigineqarneranni  

PUPA-mi siulittaasup tulliata isumasioreernermi kingorna kissaatigaa sunngiffimmi aaliasartartut 

mattunneqassanngitsut PUPA-mit kissaatigineqartoq akissuteqaammilu aalajangersimasumik 

tonsinik allaqqasoqassanngitsoq. 

 

Atuilluartuunissakkut kingunerisinnaasai 

 

Aningaasaqarnikkut allaffissornikkullu kingunerisinnaasai 

 

Qullersaqarfiup oqaasetaatai 

 

Allaffeqarfiup naliliinera 

Allaffeqarfiup nalilerpaa tusarniaanermi matumani kommunip pingaarnertut isummerfigisussaagaa  

sunngiffimmi aalisartartut kapisilinnik aalisaqqusaassannginnerannut tunngasoq, kommunip 

isumaqatigineraa imaluunniit isumaqatiginnginneraa. 

Allaffeqarfiup tusarniaareerluni nalilerpaa pisassiissutissat 45 tons iluanni periarfissaasinnaasoq 

inuussutissarsiutigalugu aalisartunut pisassiissutaasussat saniatigut saniatigooralugu aalisartartunut 

pisassiisoqarnissaa tamanna kalaallit kulturiannut ilaammat tarajorterisarneq pujoorisarnerlu, 

ileqqullu tamassuma attatiinnarneqarnissa  kissaatigineqartoq. 

 

Allaffeqarfiup tusarniaanerani akissuteqaatini tigusimasaani maluginiagassaavoq aalisartut 

peqatigiiffiisa taperseraat saniatigooralugu aalisartartut kapisilinniarsinnaannginissaat taavalu 

Saniatigooralugu pinialuttartut peqatigiiffiissa ilaatigullu nunaqarfimmi aqutsisut (Kangaamiut) 

tamanna akerlerigaat. Kangaamiuni Nunaqarfimmi aqutsisut siunnersutigivaat saniatigooralugu 

aalisartartut 5 tonsinik pisassinneqarnissaat. 

 

Tunitsivinni illoqarfiup Nuup avataaniittuni (Nuuk pinnagu) illoqarfinni nunaqarfinnilu kapisilinnik 

tunisisinnaanissaq Allaffeqarfiup nalilerpaa isumaqatiginartuusoq Nuup inuttussusaa 

eqqarsaatigalugu kalaalimineerniarfinni, neriniartarfinnilu allanilu pisassiissutissat allanut 

sanilliullugu Nuummi annertunerungaatsiartumik atorneqarnissaat naatsorsuutigineqarsinnaammat 

taamaalillugu Nuummi aamma tunitsivinnut tunisisoqarsinnaasasuuppat pisassiissutissat 

tamakkiisut 45 tonsiusuniit annerpaartaat Nuup illoqarfiani iluaqutigineqarsinnaammata. 

Taamaattoqassappallu tamanna akuersaaruminaatsoq Allaffeqarfiup nalilerpaa. Qeqqata 

Kommuniani illoqarfinni nunaqarfinnilu ukiuni kingullerni kapisillit tunisaasarput 

annertoorsuunngikkaluamik iluaqutigineqartarsimasoq kisitsisini takusinnaavarput. 

Assersuutigalugu 2014-imi Maniitsumi nunaqarfinnilu Kangaamiuni Atammimmilu kapisillit 

tunitsivinnut tunineqarsimapput katillugit 8.490 kiilu aalisartunut aningaasanngorlugit 186.780 kr. 

missaat naleqartut. 

Allaffeqarfiup nalilerpaa tusarniaanermut akissuteqaammut ilanngunneqarnissaa Qeqqata 

Kommuniata kissaatigigaa Qeqqata Kommuniani tunitsivinnut tunisassat pisassiissutissat Qeqqata 

Kommuniani aalisartunut naammaginartut pisassiissutigineqarnissaat.  

 

Tusarniaanermi takuneqarsinnaavoq siunertaasoq kapisilinniarneq tamakkerlugu 

nalunaaruteqartarneq kiisalu ingerlaavartumik nalunaaruteqartarneq sukateriffigineqarnissaat. 

Allaffeqarfiup nalilerpaa sukaterinissami tassani  naatsorsuutigineqarsinnaasoq kommunit allaffii 

isumalluutaasinnaaneri  piumasarineqassappat aalisartut ataasiakkaat ullormiit ullormut pisaat, 

tunitsivinnut/fabrikkinut  tunisaanngitsut, Naalakkersuisoqarfimmut nalunaarutigineqartassasut 

immersukkanik nassiussisarluni. Allaffeqarfiup nalilerpaa kommunip akissuteqaatissamini  tamanna 

sillimaffigisariaqaraa. Naalakkersuisoqarfiup nammineq atorfeqartippai Piniarnermik 

Aalisarnermillu Nakkutilliisut  ikiortaallu. Taakkulu allaffeqarfeqarput attaveqaatitigullu 

atortoqarlutik. 

Allaffeqarfik naliliivoq kommunit nukissamik tassani aallerfiginiarneqarnissaat sapinngisamik 

minnerpaamiitinniarneqartariaqarnera pisariaqassasoq kommunimi sulisut pisanik ingerlaavartumik 

nalunaaruteqartarnissaq ullut tamaasa attaveqaatitigut e-mail-ikkut  telefax-ikkullu 

nassitsisaqattaarnerit sulisunut piffissamik aningaasatigullu naleqarmata tamannalu kommuninut 

miloriutiinnarneqarnissaat (taamaalisoqassappat) pissusissamisuussanngitsoq allaffeqarfiup 

nalilermagu. Allaffeqarfik isumaqarpoq ullormiit ullormut aalisartut pisanik nalunaarsuillutik 

immersugaat piniarnermut aalisarnermullu nakkutilliisunut aalisartuniit tunniunneqarsinnaasut 

taakkunanngalu Naalakkersuisoqarfimmut ingerlateqqinneqarsinnaasut. Kommunini suliassat 

tigummineqareerput inuussutissarsiutigalugu kapisiliniarsinnaanermut akuersissutinik 

qinnuteqartitsineq, qinnuteqaatit Naalakkersuisoqarfimmut nassiussuunneri aamma akuersissutit 

Naalakkersuisoqarfimmiit takkukkaangata aalisartunut ingerlateqqinneri. 

 

Allaffeqarfiup innersuussutaa 

Allaffeqarfiup innersuussutigiva Kommunip tusarniaanermut akissuteqassasoq: 

1. Qeqqata Kommuniata kissaatigaa 45 tons inuussutissarsiutigalugu aalisartunut 

pisassiissutaasumiit saniatigooralugu aalisartartunut aamma pisassiissoqassasoq. Taamatut 

kissaateqarnermi tunngaviuvoq kalaallit kulturiannut ilaammat tarajorterisarneq 

pujoorisarnerlu, ileqqullu tamassuma attatiinnarnissaa kissaatigineqarmat. 

 

2. Illoqarfik Nuuk pinnagu illoqarfinni nunaqarfinnilu allani tunisassiorfinnut kapisilinnik 

tunisisoqarsinnaanissaa Qeqqata Kommuniata isumaqatigaa kissaatigalugulu Qeqqata 

Kommuniani illoqarfinni nunaqarfinnilu tunitsivinnut pisassiissutissat kommunimi 

aalisartortatsinnut naammaginartut pisassiissutigineqassasut. 

 

 

3. Kapisilinnik aalisarnermi pisanik, tunisassiorfinnut tunisaanngitsunik, 

Naalakkersuisoqarfimmut nalunaaruteqartarneq piffinni piniarnermut aalisarnermullu 

nakkutilliisut tamakkiisumik suliassaqarfigissagaat, kommuniminngaaniit 

kissaatigineqarpoq. Tamatumunnga tunngaviuvoq Kommunit kapisiliniarsinnaanermut 

akuersissutinik qinnuteqartitsinerit qinnuteqaatinik nassiussuinerit akuersissutinillu 

ingerlatitseqqiinerit suliassartai tigummereermatigit. 

 

Borgmesterip suliamik suliarinninnera 

Kommunalbestyrelsi sinnerlugu juunip 26-iani 2015 aalajangiivoq: 

1. Qeqqata Kommuniata kissaatigaa 45 tons inuussutissarsiutigalugu aalisartunut 

pisassiissutaasumiit saniatigooralugu aalisartartunut aamma pisassiissoqassasoq. Taamatut 

kissaateqarnermi tunngaviuvoq kalaallit kulturiannut ilaammat tarajorterisarneq 

pujoorisarnerlu, ileqqullu tamassuma attatiinnarnissaa kissaatigineqarmat. 

 

2. Illoqarfik Nuuk pinnagu illoqarfinni nunaqarfinnilu allani tunisassiorfinnut kapisilinnik 

tunisisoqarsinnaanissaa Qeqqata Kommuniata isumaqatigaa kissaatigalugulu Qeqqata 

Kommuniani illoqarfinni nunaqarfinnilu tunitsivinnut pisassiissutissat kommunimi 

aalisartortatsinnut naammaginartut pisassiissutigineqassasut. 

3. Kapisilinnik aalisarnermi pisanik, tunisassiorfinnut tunisaanngitsunik, 

Naalakkersuisoqarfimmut nalunaaruteqartarneq piffinni piniarnermut aalisarnermullu 

nakkutilliisut tamakkiisumik suliassaqarfigissagaat, kommuniminngaaniit 

kissaatigineqarpoq. Tamatumunnga tunngaviuvoq Kommunit kapisiliniarsinnaanermut 

akuersissutinik qinnuteqartitsinerit qinnuteqaatinik nassiussuinerit akuersissutinillu 

ingerlatitseqqiinerit suliassartai tigummereermatigit. 

 

Innersuussut 

Innersuussutigineqarpoq paasissutissiissut tusaatissatut tiguneqassasoq. 

 

Aalajangiineq 

 

 

Ilanngussaq 

1. Aalisarnermut, Piniarnermut Nunalerinermullu Naalakkersuisoqarfiup allakkatigut 

16.06.2015-meersukkut Kalaallit Nunaanni siunissami kapisilinniartoqartarnissaanut 

pilersaarut pillugu tusarniaassutaa. 

2. Kapisilinniarneq pillugu Namminersorlutik Oqartussat nalunaarutaat nr. 12, 1. august 2012-

imeersoq  

3. Atammimmi Aalisartut Piniartullu Peqatigiiffiata oqaaseqaataat 18.06.2015-meersoq 

4. Kangaamiuni aalisartut piniartullu peqatigiiffiata oqaaseqaataa 25.06.2015-meersoq 

5. Atammik/Napasoq Nunaqarfimmi aqutsisut 24. juni 2015 oqaaseqaataat 

6. Kangaamiuni Nunaqarfimmi aqutsisut tusarniaassutigineqartumut akissuteqaataat 

24.06.2015-meersoq 

7. Maniitsumi Saniatigooralugu Pinialuttartut Peqatigiiffiata tusarniaanermut akissuteqaataa 

24.06.2015-meersoq 

8. TPAK oqaaseqaataat 25.06.2015-meersoq 

9. Lilleholm Food ApS-ip oqaaseqaataa 25.06.2015-meersoq 

10. SAAPP-ip oqaaseqaataa 23.06.2015-imeersoq 

11. Borgmesterip KANUKOKA-mut akissuteqaatai 

Imm. 04 Borgmesterip aalajangiinera - Qamutilissorluni tikaagullittassat ilaat 

ataatsimoorluni tikaagullinniarnermi pisassiissutit nuunneqarput. Qeqqata 

Kommunia 4-nik pisassinneqarpoq.  

   
Journalnr. 72.01.01.01 

 

Tunuliaqutaq 

Aalisarnermut, Piniarnermut Nunalerinermullu Naalakkersuisoqarfiup ulloq 13. september 2015 

qamutilissorluni tikaagullittassat ilaat ataatsimoorluni tikaagullinniarnermi pisassiissutinut 

nuunneqarnerat pillugu tusagassiorfinnut nalunaarutaa.  

 

Maleruagassatigut tunngavissaq 

Arfernik angisuunik illersuineq piniarnerlu pillugit Namminersorlutik Oqartussat nalunaarutaat nr. 

12, 22. december 2014-imeersoq 

 

§ 4, imm. 3. Tikaagullinniarnissamut arfivinniarnissamut qipoqqarniarnissamullu licensit 

sumiiffinni kommunalbestyrelsimut qinnuteqareernikkut aammalu nunaqarfinni aqutsisunik 

sumiiffinnilu aalisartut piniartullu peqatigiiffiannik tusarniaareernikkut tunniunneqassapput. 

Licensit normulersukkat tunniunneqassapput, taakulu Piniarnermut Naalakkersuisoqarfiup 

kommunalbestyrelsimut nassiutissavai. 

Imm. 4. Kommunimi arfernut angisuunut licensit imaluunniit akuersissutit agguaanneqartut 

qinnuteqaatinit tiguneqarsimasunit ikinnerussappata tikaagullinniarnissamut agguaassisoqassaaq 

tulleriiaarilluni, ukiumi siuliani pisarineqarsimasut kiisalu licensit aamma akuersissutit 

atorneqanngitsut isiginiarlugit. 

 

Ataatsimoorluni tikaagullinniarneq. 

§ 12. Piniarnermut Naalakkersuisoq akuersisinnaavoq ataatsimoorluni piniarnermi amerlanngitsunik 

qamutililimmik tuukkartalimmik sakkoqanngikkaluarluni tikaagullittoqarsinnaaneranut. Taamatut 

akuerinnittoqarsinnaavoq piniarneq nunaqqatigiinnut annertuumik pingaaruteqarpat aamma 

nunaqqatigiit angallatinik tuukkartalinnik qamutililinnit neqinik nutaanik naammattunik 

pilersorneqarsinnaanngippata.  

Imm. 3. Kommunip ataatsip iluani ataatsimut licensinik agguaassinermi nunaqarfiit 

salliutinneqartassapput tulliullugillu illoqarfiit tukkartalinnik qamutililinnik angallateqanngitsut.  

 

Pissutsit atuuttut 

Qamutilissorluni tikaagullittassat ilaat 19-nit ataatsimoorluni tikaagullinniarnermi pisassiissutinut 

nuunneqarput. 

Qeqqata Kommunia nuussinermi 4-nik pisassinneqarpoq.  

Pisassiissutit taakku sisamat maannakkut agguaanneqassapput. 

 

2015-imi upernaakkut agguaasseqqaarnermi qoorortoorsorluni tikaagulliit 3-it Maniitsup 

aqutsiveqarfianut aammalu tikaagulliit 3-it Sisimiut aqutsiveqarfianut pisassiissutigineqartut 

Pisuusstit Uumassusillit pillugit Ataatsimiititaliap aprilip 27-iani 2015 ataatsimiinnerani imatut 

agguaanneqarput: 

 

Maniitsup aqutsiveqarfiani: 
1. Atammimmi gruppe tullinnguuttoq, Napasumi gruppe kiisalu Maniitsumi gruppe 

tullinnguuttooq tamarmik ataatsimik pisassinneqarput. 

2. Kangaamiuni gruppe tullinnguuttoq ukiamut agguasseqqittoqassappat salliutinneqassaaq.  

Sisimiut aqutsiveqarfiani: 
1. Tikaagullik ataaseq SAPP-mik aqunneqarluni pisassiissutigineqassasoq aammalu tikaagullik 

ataaseq SAAPP-mik aqunneqarluni pisassiissutigineqassasoq, kiisalu tikaagullik ataaseq 

KNAPP Sarfannguit-nut pisassiissutigineqassasoq.  

 

Maniitsup aqutsiveqarfiani pisassiissutaasut 3-t aamma Sisimiut aqutsiveqarfiani pisassiissutaasut 

3-t aasap ingerlanerani tamakkerlugit pisarineqarput. 

 

Maannakkut agguaassinissaq: 

Tusarniaavigineqartunit tulliuttut imatut akissuteqarput: 

 

Sisimiuni Angallateerarsorlutik Aalisartut Piniartullu Peqatigiiffiat (SAAPP) tusarniutigineqartumut 

imatut akissuteqarpoq: 

”Itillimut ataaseq pisassiissutigineqassasoq, aasaq manna Sarfannguarmiut pissarsereerput. 

Asulipajuk ataatsimiititsinatillu arlagut(SAPP) piniapajuttarnerat ajormat, tunniunneqartoq uagut 

pisalissagipput kissaatigaarput. Pissarsisussat amerlanerpaat eqqarsaatigalugit,  kingullermik SAPP-

ermiut tallimaannaat piniarput, uagullu 20-it sinnerlugu amerlassuseqarluta piniartarluta, uagullu 

kisitta qinnuteqartuusarluta, tamatumuunakkulli tusaalaarniartigut”. 

 

Sisimimut aqutsiveqarfiani tusarniaavigineqartut sinneri tusarniutigineqartumut akissuteqanngillat. 

 

Maniitsup aqutsiveqarfiani peqatigiiffiit akissuteqaataat: 

 

Napasumi aalisartut piniartullu peqatigiiffiata 19.09.2015 oqaaseqaatimini imatut allapput: 

Sisimiut aqutsiveqarfiata marluk pissagaat. Maniitsup aqutsiveqarfiata marluk pissappatigit 

taakkunanngalu Kangaamiut ataaseq pissappagu sinneruttoq ataaseq makitsissutigineqassasoq 

siunnersuutigineqarpoq. 

 

Atammimmmi aalisartut piniartullu peqatigiiffiata 21.09.2015 oqaaseqaatiminni imatut allapput: 

“Tikaagullimmut upernaaq qinnuteqartut gruppit pigissavasi taakkua qinnuteqaatit 

ingerlateqqinnissai innersuussutigaagut tikaagullinnullu piniarnermi malittarisassaq 

malinneqarnissaa aallaqqasoq  tikaagullinniarnermi  maleruagassami §.12 malinneqarnissaa 

kissaatigaarput aallaqqasoq:  

“Piniarnermut Naalakkersuisoq akuersissinnaavoq ataatsimoorluni piniarnermi qamutilimmik 

tuukkartalimmik sakkoqanngikkaluarluni amerlanngitsunik tikaagullittoqarsinnaaneranut taamatut 

akuerinnittoqarsinnaavoq piniarneq nunaqqatigiinnut annertuumik pingaaruteqarpat aamma 

nunaqqatigiit angallammik tuukkartalimmik qamutililinnit nutaanik naammattumik 

pilersorneqanngippata”.   Taanna malinneqarnissaa kissaatigaarput  pisassinneqarnissaallu 

innersuussutigalugu. 

 

Maniitsumi Umiatsiaararsorlutik aalisartut piniartullu peqatigiiffiata 21.09.2015 oqaaseqaatimini 

imatut allappoq:  

“Peqatigiiffiup kissaatigivaa Maniitsup aqutsiveqarfia marlunnik pisassinneqassasoq. 

Maniitsumi umiatsiaararsorlutik aalisartut piniartullu peqatigiiffiata kissaatigivaa pisassiissut 

ataaseq Kangaamiunut tunniunneqassasoq ataaserlu sinneruttoq Maniitsormiunit, Napasormiunit 

Atammimmiuniillu makitsissutigineqassasoq”. 

Aningaasaqarnikkut allaffissornikkullu kingunerisinnaasai 

Ilanngussaqanngilaq.  

 

Qullersaqarfiup oqaaseqaatai 

Soqanngilaq  

 

Allaffeqarfiup naliliinera 

Qeqqata Kommunianut tikaagulliit sisamat (4) pisassiissutigineqartut pillugit Allaffeqarfiup 

tusarniaareerluni nalilerpaa atuisunit kissaatigineqartoq pisassiissutit Sisimiut Maniitsullu 

aqutsiveqarfiinit avinneqarnissaat, pisassiinermilu upernaaq peqatigiiffiit piniaqatigiillu 

pisassinneqanngitsut salliutillugit pisassinneqassut. 

  

Allaffeqarfiup innersuussutaa 

Sisimiut aqutsiveqarfianut 2-t pisassiissutigineqassasut. 

KNAPP Itilleq aammalu SAAPP tamarmik ataatsimik pisassinneqassasut. 

 

Maniitsup aqutsiveqarfianut 2-t pisassiissutigineqassasut. Kangaamiuni piniaqatigiit tullinnguuttoq 

pisassinneqassasoq taavalu pisassaq sinneruttoq Maniitsumi piniaqatigiit tulliuttoq, Napasumi 

piniaqatigiik aamma Atammimmi piniaqatigiit tulliuttoq, taakkua akornanni 

makitsissutigineqassasoq. 

  

Pisuussutit Uumassusillit pillugit Ataatsimiititaliami siulittaasup aalajangiinera 

Pisuussutit Uumassusillit pillugit Ataatsimiititaliaq sinnerlugu septemberip 23-ani 2015-imi 

siulittaasoq aalajangiivoq, 

 

Innersuussutigineqartut akuersissutigalugit 

 

Aalajangiineq pillugu Pisuussutit Uumassusillit pillugit Ataatsimiititaliap tullissaanik ataatsimiile-

runi ilisimatinneqassaaq. 

 

Borgmesterip suliamik suliaqarnera 

Kommunalbestyrelsi sinnerlugu septemberip 23-ani 2015  borgmesteri aalajangiivoq, 

Sisimiut aqutsiveqarfianut 2-t pisassissutigineqassasut. Taakkunanngalu KNAPP Itilleq aamma 

SAAPP tamarmik ataatsimik pisassinneqassasut. 

Maniitsup aqutsiveqarfianut 2-t pisassiissutigineqassasut. Taakkunanngalu Kangaamiuni 

piniaqatigiit tullinnguuttoq pisassinneqassasoq taavalu pisassaq sinneruttoq Maniitsumi piniaqatigiit 

tulliuttoq, Napasumi piniaqatigiik aamma Atammimmi piniaqatigiit tulliuttoq, taakkua akornanni 

makitsissutigineqassasoq. 

 

Aalajangiineq pillugu kommunalbestyrelsi tullissaanik ataatsimiileruni ilisimatinneqassaaq. 

 

Innersuussut 

Innersuussutigineqarpoq paasissutissiissut tusaatissatut tiguneqassasoq. 

 

Aalajangiineq 

Ilanngussat 

 

1. Aalisarnermut, Piniarnermut Nunalerinermullu Naalakkersuisoqarfiup ulloq 13. september 

2015 qamutilissorluni tikaagullittassat ilaat ataatsimoorluni tikaagullinniarnermi 

pisassiissutinut nuunneqarnerat pillugu tusagassiorfinnut nalunaarutaa.  

2. Arfernik angisuunik illersuineq piniarnerlu pillugit Namminersorlutik Oqartussat 

nalunaarutaat nr. 12, 22. december 2014-imeersoq 

3. Sisimiuni Angallateerarsorlutik Aalisartut Piniartullu Peqatigiiffiat (SAAPP) oqaaseqaataat 

16.09.2015-meersoq 

4. Napasumi aalisartut piniartullu peqatigiiffiata 19.09.2015 oqaaseqaataat 

5. Atammimmmi aalisartut piniartullu peqatigiiffiata 21.09.2015 oqaaseqaataat 

6. Maniitsumi Umiatsiaararsorlutik aalisartut piniartullu peqatigiiffiata 21.09.2015 

oqaaseqaataa 

7. Notat, Kangaamiuni aalisartut piniartullu peqatigiiffiata qinnuteqaataa 22.09.2015 

Imm. 05 Tamalaat 

 

 

 

 

 

 

 

 

 

 

Ataatsimiinneq naammassivoq nal. 


